
Windows операциялық жүйесін командалық қатар көмегімен жүйелік администрациялау

Компьютерді жүйелік администрациялау операциялық жүйені басқару  және диагностика жасаудан тұрады. Командалық қатарды қолдана отырып көптеген тапсырмаларды автоматтандыруға және соның нәтижесінде қолмен жасалынатын жұмыстарды азайтуға болады. Біз бұл мақалада Windows операциялық жүйесін командалық қатарлар көмегімен администрациялауда қолданылатын кейбір маңызды командаларды қарастырамыз. 
Systeminfo – компьютер туралы толық жүйелік ақпаратты шығарады. 
Driverquery – операциялық жүйеде тіркелген (орнатылған) барлық драйверлердің тізімін және олар туралы ақпаратты береді, мысалы c:\driverquery /SI командасы таңбаланған драйверлер туралы мәліметтерді береді.
Операциялық жүйені администрациялау кезінде жүйелік реестрмен жұмыс жасай білудің маңызы өте зор. Жүйелік реестрге өзгерістер енгізу сақтықты қажет етеді. Командалық қатар көмегімен де реестрге өзгерістер енгізуге болады, ол үшін reg, reg add, reg delete командалары қолданылады. Reg командасы Windows операциялық жүйесінің реестрін басқаруға, ал reg add қажет типті мәліметтерді енгізуге мүмкіндік береді. Мысалы, reg add HKLM\Software\Acronis /v data /t reg_binary /d 345000re. fe340ead деген мәнге ие reg_binary типті data атаулы параметрді қосады. 
Реестрден мәліметтерді импорттау немесе экспорттау үшін, сәйкесінше reg import, reg export командаларын қолдана аламыз. Мысалы, reg export HKLM\Software\Acronis\DiscInspector acronis.reg -  командасы DiscInspector бөлімінің барлық ішкі бөлімдерін және параметрлерінің мәндерін acronis.reg файлына экспорттайды. 
Windows операциялық жүйесінің реестрінің мәліметтерін қалпына келтіру үшін reg restore командасы қолданылады. Reg командасы туралы толық мәліметті алу үшін reg /? командасын енгізсе жеткілікті.
Windows операциялық жүйесін қалпына келтіруде жүйе күйлерін архивациялау маңызды рөл атқарады. Архивация командалық қатардан ntbackup командасын және оның параметрлерін қолдана отырып жүзеге асырылады. 
Жүйені администрациялауда қажетті құралдардың бірі ол - қызметтер. Командалық қатар көмегімен қызметтермен және қызметтерді басқару диспетчерімен байланысу үшін sc командасы қолданылады. Жүйелік қызметті іске қосу үшін sc start, ал тоқтату үшін sc stop командаларын қолдансақ болады.  Мысалы, sc start Hamachi2Svc командасы Hamachi2Svc қызметін іске қосады, ал оны тоқтату үшін sc stop Hamachi2Svc командасын орындасақ жеткілікті. Сонымен қатар қызметтерді автоматты іске қосу немесе қолмен қосу режимдеріне қоюға болады. Қызметті режимдерді таңдай отырып іске қосу үшін келесі команда қолданылады: 
sc config Қызметаты start= жалауша, мұнда жалауша – іске қосу режимінің типі. Қызметтер үшін жалауша келесідей мәндерді қабылдайды:
- Auto – қызметті жүйе қосылғанда іске қосу;

- Demand – қызметті қолмен іске қосуға мүмкіндік береді;

- Disabled – қызмет жұмысын тоқтатады.

Сонымен, Hamachi қызметін автоматты түрде іске қосуға баптау үшін:

sc config Hamachi2Svc start= auto командасы орындалады.


Операциялық жүйенің тұрақты және тиімді жұмыс жасауы үшін қосымшалар (іске қосылған процестер) және қызметтер (фондық режимде іске қосылған процестер) жұмысына мониторинг жасау маңызды орын алады. Tasklist командасы жергілікті немесе қашықтағы компьютерде орындалып жатқан барлық тапсырмалар үшін арналған процесс кодымен (PID) бірге қосымшалар және қызметтер тізімін көрсетеді. Процестердің жұмысын тоқтату үшін taskkill командасы арналған. tasklist командасы туралы толық мағлұматты алу үшін tasklist /? командасын енгізу керек. Мысалы, Paint бағдарламасын ашыңыз. Енді, процесс жұмысын аяқтау үшін taskkill /IM mspaint.exe командасын орындаңыз. Сондай-ақ процестерді PID –ті қолдана отырып та тоқтата аламыз. Ол үшін тізімнен қажетті процестің кодын қарап алуымыз керек. Осыдан кейін taskkill /PID 4604 командасын орындап, қажетті процестің жұмысын тоқтата аламыз.

